
OBRAZLOŽENJE NACRTA 

ZAKONA O TURIZMU  

  

I – USTAVNOPRAVNI OSNOV ZA DONOŠENJE OVOG ZAKONA  

  

 Ustavni osnovi za donošenje Zakona o turizmu sadržan je u odredbi člana III.2 tačka g), 

članu III.4. tačka k., I članu V.6. tačka b. Ustava Federacije Bosne i Hercegovine („Službene 

novine Federacije BiH", broj: 1/94, 13/97, 16/02, 22/02, 52/02, 60/02, 63/03, 9/04, 20/04, 

33/04, 72/05, 71/05 I 88/08), članu 18. tačka 1., članu 19. tačka h. i članu 20. Ustava 

Zeničko-dobojskog kantona (“Službene novine Zeničko-dobojskog kantona”, broj: 4/95). 

 Član III. 2. tačka g. Ustava Federacije Bosne i Hercegovine reguliše turizam kao 

nadležnost federalne vlasti i kantona. 

 Član III. 4. Tačka k. Ustava Federacije Bosne i Hercegovine definiše da su kantoni 

posebno nadležni za stvaranje i primjenu politike kantonalnog turizma i razvoja turističkih 

resursa. 

 Član V. 6. tačka e. Ustava Federacije Bosne i Hercegovine propisuje obavezu 

zakonodavnog organa kantona da donosi propise za izvršavanje kantonalnih nadležnosti. 

 Član 18. tačka l. Ustava Zeničko-dobojskog kantona propisuje da je kanton posebno 

nadležan za stvaranje i primjenu politike kantonalnog turizma i razvoj turističkih resursa. 

 Član 19. tačka h. Ustava Zeničko-dobojskog kantona propisuje da su Kanton i Federacija 

nadležni za turizam. 

 Član 20. Ustava Zeničko-dobojskog kantona propisuje da nadležnosti iz člana 19. Ustava 

mogu biti ostvarene zajednički ili odvojeno, ili od strane Kantona uz koordinaciju sa 

federalnom vlašću, u skladu sa odredbama Ustava Federacije ili Zakonom. 

 Član 37. tačka f. Ustava Zeničko-dobojskog kantona propisuje da Skupština Zeničko-

dobojskog kantona donosi zakone i ostale propise za izvršavanje kantonalnih nadležnosti. 

 
  

II – RAZLOZI ZA DONOŠENJE  

  Iz razloga postojanja pravne praznine kada je u pitanju rad turističkih zajednica, kao i 

tendencije donošenja novih propisa u pojedinim kantonima za oblast turističke djelatnosti 

kojim se drugačije ili detaljnije uređuju i pitanja pružanja usluga u turizmu općenito, kao i 

potrebe definisanja i uređenja novih pitanja koja postojećim Zakonom o turističkoj 

djelatnosti nisu obuhvaćena, Ministarstvo za privredu Zeničko-dobojskog kantona je 

pristupilo izradi Zakona o turizmu Zeničko-dobojskog kantona.  

Osnivanje i djelovanje turističkih zajednica u Federaciji Bosne i Hercegovine bilo je 

uređeno Zakonom o turističkim zajednicama i promicanju turizma („Službene novine 

FBiH“, broj: 19/96 i 28/03).  

Ustavni sud Federacije Bosne i Hercegovine, na sjednici održanoj 03.07.2014. godine, 

donio je Presudu broj: U-34/13 („Službene novine FBiH“, broj: 61/14) kojom je utvrdio da  

Zakon o turističkim zajednicama i promicanju turizma u Federaciji BiH nije saglasan 

Ustavu Federacije Bosne i Hercegovine. Ustavni sud FBiH je istom Presudom odredio i 

prijelaznu mjeru kojom je data mogućnost Parlamentu Federacije Bosne i Hercegovine da u 

roko od šest mjeseci od dana objavljivanja presude zakonom uredi materiju koja je 

regulisana osporenim Zakonom, do kada se isti mogao primjenjivati. Rješenjem Ustavnog 

suda Federacije broj: U-36/13 od 09.12.2015. godine utvrđeno je da navedena presuda nije 

izvršena.  

 Zakon o turističkim zajednicama i promicanju turizma u FBiH je prestao da važi dana 

30.01.2015. godine, tako da predmetna oblast turizma koja reguliše rad turističke zajednice i 

promociju turizma trenutno nije uređena drugim propisima, pa se pristupilo izradi 

kantonalnog Zakona kako bi se zakonski uredilo i ovo pitanje, te prevazišla nastala pravna 

praznina. 

 Na nivou Federacije BiH turistička djelatnost regulisana je Zakonom o turističkoj 

djelatnosti („Službene novine Federacije Bosne i Hercegovine“, broj 32/09). Obzirom da se 

radi o podijeljenoj nadležnosti, te o činjenici da isti nije uopće tretirao nadležnosti kantona, 

također i iz tog razloga ukazala se potreba da se na nivou Zeničko-dobojskog kantona 

obavljanje turističke djelatnosti, sa svim svojim specifičnostima, reguliše zakonom. 

 Mišljenja smo da će predloženo zakonsko rješenje značajno doprinijeti unapređenju i 

bržem razvoju turizma, kroz podizanje ukupne turističke ponude Kantona, te aktivnijem 

sudjelovanju Kantona u razvoju turističke djelatnosti, kvalitetnijem finansijskom nadzoru, 

povećanju učinkovitosti sistema, boljoj koordinaciji, svrsihodnijem trošenju sredstava, 

zakonitosti rada turističkih subjekata, promociji turističkog proizvoda i povećanju stručnosti 

zaposlenih u oblasti turizma, a u konačnici kvalitetnijem turističkom proizvodu.  

 Shodno prethodno navedenom,Ministarstvo za privredu je provelo aktivnosti i pripremilo 

nacrt Zakona o turizmu  u kojem su objedinjene oblast obavljanja turističke djelatnosti i 

oblast uspostavljanja, finansiranja i djelovanja turističkih zajednica, odnosno istim će se 

jedinstveno za područje Zeničko-dobojskog kantona urediti planiranje i razvoj turizma, 

uslovi i način obavljanja turističke djelatnosti i turistički subjekti, turističke agencije, 

turistički vodič, turistički pratilac, turistički animator, usluge u turizmu, promocija i 

unapređenje turizma, turističke zajednice za promociju turizma, boravišna taksa, 

inspekcijski nadzor i druga pitanja od značaja za razvoj i unapređenje turizma.   

 

III – EFEKTI OD DONOŠENJA ZAKONA 

 Donošenje Zakona u predloženom tekstu doprinosi: 

 - aktivnom sudjelovanju jedinica lokalne samouprave u razvoju turizma, 

 - povećanju efikasnosti Sistema, 

 - bolja koordiniranost unutar Sistema, 

 - svrsihodnije trošenje sredstava, 

 - bolja promocija turističkog proizvoda, 

 - kvalitetnija turistička ponuda, 

 - promocija privrednih interesa pravnih i fizičkih lica koji pružaju turističke usluge ili 

obavljaju druge djelatnosti neposredno povezane sa turizmom 

 - suzbijanje rada na crno u oblasti turizma. 

 

IV – OSNOVNA PITANJA KOJA SE UREĐUJU ZAKONOM 

Ovaj tekst Zakona obuhvata pet dijelova sa jedanaest poglavlja tako da će se u daljem tekstu 

obrazloženja prikazati pojedina zakonska rješenja po dijelovima i poglavljima.  

DIO PRVI - OPĆE ODREDBE Zakona sadrži opće odredbe koje obuhvataju članove od 1. 

do 3. definirajući predmet Zakona, definicije pojmova odnosno značenje pojedinih izraza i 

načela u turizmu. U ovom dijelu Zakona, između ostalog, daju se definicije turizma, turista, 

turističke infrastrukture i suprastrukture, turističkih paketa, putničkih agencija, uzansi u 

turizmu i sl. Ovaj dio Zakona reguliše načela na kojima se zasniva uređenje oblasti turizma: 

načelo sveobuhvatnosti, održivog razvoja turizma, usaglašavanja nivoa usluga u cilju 

obezbjeđivanja jedinstvenih standarda za pružanje usluga u turizmu, zaštite korisnika 

turističke usluge i turističkih profesija, načelo primjene  Etičkog kodeksa u turizmu Svjetske 

turističke organizacije UN i načelo planiranja i ostvarivanja politike razvoja turizma u 

skladu sa strateškim dokumentima.  

DIO DRUGI – PLANIRANJE I RAZVOJ TURIZMA Ovaj dio obuhvata odredbe članova 

od 4. do 15. a koje se odnose na planiranje i razvoj turizma, kroz donošenje strateških 

planova o budućem razvoju turističke privrede, proglašenje i održivo korištenje turističkih 

prostora i mjesta. Ovaj dio takođe definše održivi turizam; turističko mjesto; definiše i 

nabraja planska dokumenta u turizmu, kao što su, između ostalih, i Strategija razvoja 

turizma Zeničko-dobojskog kantona, Marketing plan i Plan promocije turizma i dr., 

nadležnost za njihovo donošenje, odredbe o realizaciji istih i sl. Takođe su obuhvaćene i 

odredbe koje se tiču prostora od posebnog značaja, kao i mogućnost davanja na korištenje i 

upravljanje, proglašenih prirodnih bogastava ili dobara u općoj upotrebi, pogodnih za 

izgradnju turističke infrastrukture i suprastrukture, pravnoj osobi dodjelom koncesije.  

 

DIO TREĆI – TURISTIČKA DJELATNOST obuhvata četiri poglavlja i to: 

POGLAVLJE I – OBAVLJANJE TURISTIČKE DJELATNOSTI Ovaj dio obuhvata 

odredbe članova od 16. do 23., i isti se tiču definicije turističke djelatnosti i turističkih 

usluga. Utvrđeno je ko su subjekti koji mogu obavljati turističku djelatnost – sva pravna i 

fizička lica registrovana za obavljanje turističke djelatnosti, odnosno koja imaju rješenje 

nadležnog tijela i ispunjavaju uslove propisane zakonom, kao I pravna lica koja upravljaju 

zaštićenim područjima i udruženja i fondacije u skladu sa posebnim propisima. Pobrojano je 

šta sve obuhvata turistička djelatnost. Utvrđene su obaveze pravnih i drugih lica koja 

obavljaju turističku djelatnost, između ostalih: isticanje firme i radnog vremena i 

pridržavanje utvrđenog radnog vremena u poslovanju, na zahtjev korisnika usluga 

izjašnjenje da li nastupaju u svojstvu organizatora putovanja ili posrednika i koliki obim 

ovlaštenja imaju pri zastupanju drugih turističkih agencija, da objave uslove, sadržaj i cijenu 

svake pojedine usluge i pridržavaju se tih uslova, sadržaja i cijena,  objavljivanje uslova, 

sadržaja i cijena za svaku pojedinu uslugu i pridržavanje istih, izdavanje računa za svaku 

pojedinu uslugu i čuvanje kopija istih u skladu sa računovodstvenim propisima, a najmanje 

godinu dana, vođenje poslovnih knjiga u skladu sa važećim propisima, dužnost poslovanja u 

skladu sa dobrim poslovnim običajima i dr. Propisani su uslovi za obavljanje turističke 

djelatnosti, zabrana oglašavanja i reklamiranja kao i period obavljanja turističke djelatnosti. 

POGLAVLJE II – PUTNIČKA AGENCIJA Obuhvata odredbe članova od 24. do 28., i isti 

se odnose na definiciju putničkih agencija te uputu da su minimalno-tehnički uslovi koje 

moraju ispunjavati putničke agencije i način pružanja usluga, uslovi za pružanje usluga 

putničke agencije, sadržaj zahtjeva putničke agencije za izdavanje rješenja o odobrenju za 

rad, sadržaj rješenja, obaveze putničke agencije i prijevoz putnika, jamčevina, ugovor o 

osiguranju, grupna putovanja, program, prospekt ili katalog putovanja, poslovni prostor i 

poslovnica, voditelj poslovnice, uslovi za voditelja poslovnice, kao i prestanak pružanja 

usluga putničke agencije, propisani federalnim zakonom koji uređuje oblast turističke 

djelatnosti. Ovim odredbama postavljeni su i uvjeti za pribavljanje licence za organizatora 

turističkog putovanja, njeno izdavanje, ali i načini prestanka važenja iste. Utvrđen je i 

postupak oduzimanja licence o čemu odlučuje Ministar u slučaju kada su ispunjeni uslovi o 

oduzimanju iste, propisani Zakonom. 

POGLAVLJE III – TURISTIČKI VODIČ, PRATILAC, ANIMATOR I ZASTUPNIK Ovaj 

dio obuhvata odredbe članova od 29. do 34. koje se odnose na određivanje pojmova 

turističkog vodiča, pratitelja, animatora i zastupnika. Utvrđeni su uslovi za izdavanje 

odobrenja za pružanje usluga turističkog vodiča, koje je turistički vodič dužan imati za 

pružanje datih usluga. Pravomoćno rješenje o odobrenju za pružanje usluga turističkog 

vodiča upisuje se u Upisnik turističkih vodiča koji vodi nadležno tijelo. Također je propisan 

i način obavljanja poslova turističkog vodiča, obaveza pribavljanja iskaznice turističkog 

vodiča, obrazac i izgled kao i način i nadležnost izdavanja iste.  

POGLAVLJE IV – TURISTIČKE USLUGE U SEOSKOM TURIZMU, DRUGIM 

OBLICIMA TURIZMA I OSTALE TURISTIČKE USLUGE Obuhvata članove od 35. do 

55. kojima su uređeni pojedinačni oblici turizma (obuhvatajući ali ne ograničavajući se na 

seoski turizam, lovno-ribolovni, turističke usluge u planinskom turizmu, turističke usluge u 

avanturističkom turizmu i dr.), način pružanja usluga u pojedinačnim oblicima turizma, 

rješenje o odobrenju za pružanje turističkih usluga koje donosi nadležno tijelo, uslovi za 

njegovo dobijanje, sadržaj i prestanak važenja istog, i ostale turističke usluge.  

 

DIO ČETVRTI – PROMOCIJA I UNAPREĐENJE TURIZMA obuhvata pet poglavlja i to:  

POGLAVLJE I – TURISTIČKA ZAJEDNICA ZENIČKO-DOBOJSKOG KANTONA 

Obuhvata odredbe članova od 56. do 65. kojima je predviđeno osnivanje, sistem turističkih 

zajednica, ciljevi osnivanja Turističke zajednice Zeničko-dobojskog kantona, djelatnost i 

zadaci Turističke zajednice Zeničko-dobojskog kantona, pravni status, financiranje, Statut 

Turističke zajednice, organi Turističke zajednice Zeničko-dobojskog kantona, Nadzorni 

odbor, direktor turističke zajednice, nadzor nad radom Turističke zajednice Zeničko-

dobojskog kantona. 

POGLAVLJE II – TURISTIČKA ZAJEDNICA OPĆINE/GRADA Obuhvata članove od 

66. do 81. kojima je uređeno  osnivanje, ciljevi osnivanja i osnivanje turističke zajednice 

općine/grada, djelatnost i zadaci, pravni status, financiranje, statut turističke zajednice 

općine/grada, organi turističke zajednice općine/grada, Nadzorni odbor, direktor turističke 

zajednice, nadzor nad radom turističke zajednice općine/grada. Dalje je uređena obaveza 

sačinjavanja i sadržaj godišnjeg programa rada i finansijskog plana, obaveza sačinjavanja i 

podnošenja osnivaču godišnjeg izvještaja o radu i finansijskog izvještaja, međusobna 

koordinacija aktivnosti Turističke zajednice Kantona i turističkih zajednica općine/grada, 

nabavka roba i usluga, razlozi prestanka postojanja turističkih zajednica okončanje 

djelovanja i raspolaganje imovinom u slučaju prestanka turističke zajednice. 

POGLAVLJE III – BORAVIŠNA TAKSA Ovaj dio obuhvata odredbe članova od 82. do 

88., a istim je definisana boravišna taksa, obveznici plaćanja boravišne takse, oslobađanja 

od obaveza plaćanja, visina i način naplate i evidencija iste, kao i prijava i odjava turista i 

način korištenja i raspoređivanja sredstava boravišne takse.  

POGLAVLJE IV – TURISTIČKA SIGNALIZACIJA Obuhvata odredbe članova od 89. do 

90. a istim je definisana turistička signalizacija i uslovi za postavljanje turističke 

signalizacije na putevima. 

POGLAVLJE V – NADZOR Obuhvata odredbe članova od 91. do 97. i u ovom dijelu 

Zakona precizirane su odredbe o upravnom i inspekcijskom nadzoru. Predloženim tekstom 

Zakona cilj je zaštititi i turiste ali i turističke agencije jer je namjera predlagača uvođenje 

reda i kod turističkih agencija. Upravni nadzor nad primjenom odredaba ovog Zakona i 

propisa donesenih na osnovu ovog Zakona obavlja načelnik/gradonačelnik i Ministarstvo za 

privredu Zeničko-dobojskog kantona, svako u okviru svojih nadležnosti, a inspekcijski 

nadzor obavlja Kantonalna uprava za inspekcijske poslove. Propisana su ovlaštenja 

inspektora, zabrana rada, mjere za otklanjanje nedostataka, nepridržavanje cijena, saradnja 

sa ostalim organima i primjena drugih propisa.   

DIO PETI – KAZNENE, PRELAZNE I ZAVRŠNE ODREDBE obuhvata dva poglavlja i 

to: 

POGLAVLJE I – KAZNENE ODREDBE Obuhvata odredbe članova od 98. do 104. i istim 

se propisuju kazne za počinioce prekršaja, visina kazni i prekršaji. 

POGLAVLJE II – PRELAZNE I ZAVRŠNE ODREDBE Obuhvata odredbe članova od 

105. do 110. U prelaznim i završnim odredbama utvrđeni su rokovi za usklađivanje 

poslovanja turističkih subjekata sa odredbama ovog zakona, visina boravišne takse do 

donošenja odluke Vlade Kantona, rokovi za donošenje podzakonskih akata, ravnopravnost 

spolova te stupanje na snagu ovog Zakona.  

 

V – FINANSIJSKA SREDSTVA ZA PROVOĐENJE PROPISA  

U Budžetu Zeničko-dobojskog kantona za 2021. godinu (“Službene novine Zeničko-

dobojskog kantona”, broj: 7/21) na poziciji Ministarstva za privredu - razdjel 18, budžetska 

organizacija 01, potrošačka jedinica 0001, ekonomski kod 614 300, pozicija «Tekući 

transfer neprofitnim organizacijama” planirana su sredstva u iznosu od 50.000,00 KM za 

finansiranje redovnih troškova Turističke zajednice Zeničko-dobojskog kantona. 

Za donošenje i primjenu ovog zakona nisu potrebna dodatna sredstva u odnosu na sredstva 

planirana u Budžetu Zeničko-dobojskog kantona.   

Donošenje i primjena ovog Zakona će po osnovu naplate boravišne takse doprinijeti 

povećanju javnih prihoda godšnje u  iznosu od cca 70.000,00 KM. 

 

VI – KONSULTACIJE VOĐENE U PROCESU IZRADE PROPISA 

Tekst Nacrta Zakona o turizmu izradila je radna grupa u čijem sastavu su bili 

predstavnici Saveza općina i gradova Federacije Bosne i Hercegovine, Ministarstva za 

privredu i Kantonalne uprave za inspekcijeske poslove Zeničko-dobojskog kantona.   

U skladu sa Jedinstvenim pravila za izradu pravnih propisa u Zeničko-dobojskom 

kantonu (“Službene novine Zeničko-dobojskog kantona”, broj: 5/18), Poslovnikom o radu 

vlade Zeničko-dobojskog kantona (“Službene novine Zeničko-dobojskog kantona”, broj: 

10/21) i Poslovnika Skupštine Zeničko-dobojskog kantona (“Službene novine Zeničko-

dobojskog kantona”, broj: 14/18, 18/18 isp., 7/19 i 7/20), obezbjeđena su i mišljenja organa i 

organizacija, i to: Ministarstva za pravosuđe i upravu Zeničko-dobojskog kantona, 

Ministarstva finansija Zeničko-dobojskog kantona, Sekretarijata za zakonodavstvo Zeničko-

dobojskog kantona, Federalnog ministarstva okoliša i turizma, Konkurencijskog vijeća 

Bosne i Hercegovine i Saveza općina i gradova Federacije Bosne i Hercegovine. 

Shodno dostavljenim mišljenjima većina prijedloga i sugestija je uvažena i uvrštena u 

Nacrt Zakona o turizmu. Prijedlozi i sugestije koji nisu uvršteni u Nacrt Zakona o turizmu će 

biti razmatrani u procesu javne rasprave.  

 

 


































